
Lill-Musulmani fid-dinja kollha

Hu ta’ pjaċir kbir għalija li nsellmilkom fl-okkażjoni taċ-ċelebrazzjoni ta’ l-‘Id al-Fitr’ li bih jagħlaq ix-xahar tar-Ramadan, iddedikat prinċipalment għas-sawm, għat-talb u għall-karità.

Issa saret tradizzjoni li, f’din l-okkażjoni, il-Kunsill Pontifiċju għad-Djalogu Interreliġjuż jibagħtilkom messaġġ ta’ awguri, flimkien ma’ tema mressqa għar-riflessjoni komuni.  Din is-sena, l-ewwel waħda tal-Pontifikat tiegħi, iddeċidejt li niffirma jiena stess dan il-messaġġ tradizzjonali u li nibgħathulkom, għeżież ħbieb, bħala espressjoni ta’ stima u ħbiberija lejn il-Musulmani kollha, speċjalment dawk li huma mexxejja reliġjużi.

Kif tafu lkoll, meta l-Kardinali eleġġewni bħala Isqof ta’ Ruma u Ragħaj Universali tal-Knisja Kattolika, jien għażilt l-isem ta’ “Franġisku”, qaddis l-iżjed famuż, li ħabb profondament lil Alla u lil kull bniedem, hekk li stħaqqlu jissejjaħ “ħuna universali”.  Hu ħabb, għen u qeda lil dawk fil-bżonn, il-morda u l-foqra; saħansitra ħa wkoll ħafna ħsieb tal-ħolqien.
Naf li, f’dan il-perjodu, id-dimensjonijiet familjari u soċjali huma partikularment importanti għall-Musulmani, u jixraq ninnotaw li f’kull wieħed minn dawn l-oqsma jeżistu ċerti paralleli mal-fidi u l-prattika Nisranija.
Din is-sena, is-suġġett li fuqu nixtieq nirrifletti magħkom u ma’ dawk kollha li jaqraw dan il-messaġġ, u li jolqot kemm lill-Musulmani u kemm lill-Insara, hu l-promozzjoni tar-rispett reċiproku permezz ta’ l-edukazzjoni. 
Bit-tema ta’ din is-sena nixtieq nagħfas fuq l-importanza ta’ l-edukazzjoni fil-mod kif nifhmu wieħed lill-ieħor, mibnija dejjem fuq ir-rispett reċiproku.  “Rispett” ifisser atteġġjament ta’ ħlewwa mal-persuni li nġibu ruħna magħhom b’attenzjoni u stima.  “Reċiproku” ifisser li dan m’hux proċess f’direzzjoni waħda, imma xi ħaġa li jaqsmuha ż-żewġ naħat flimkien.
Dak li aħna msejħin nirrispettaw f’kull persuna hu qabel xejn il-ħajja tagħha, l-integrità fiżika tagħha, id-dinjità tagħha u d-drittijiet li joħorġu minn hekk, il-fama tagħha, il-propjetà tagħha, l-identità etnika u kulturali tagħha, l-ideat u l-għażliet politiċi tagħha.  Għalhekk aħna msejħin biex naħsbu, nitkellmu u niktbu dwar il-persuna l-oħra b’rispett, mhux biss fil-preżenza tagħha, imma dejjem u kullimkien, waqt li nevitaw kritika inġusta jew il-malafama.  Fil-kisba ta’ dan l-għan, għandhom rwol importanti x’jilagħbu l-familji, l-iskejjel, it-tagħlim reliġjuż u kull tip ta’ mezzi ta’ komunikazzjoni soċjali.
Niġi issa għar-rispett reċiproku fir-relazzjonijiet interreliġjużi, speċjalment bejn Insara u Musulmani: aħna msejħin li nirrispettaw ir-reliġjon tal-persuna l-oħra, it-tagħlim, is-simboli u l-valuri tagħha.  Rispett speċjali jixraq lill-mexxejja reliġjużi u lill-imkejjen tal-kult.  Kemm tbatija jikkawżaw l-attakki lil xi wieħed jew l-ieħor minn dawn!
Ovvjament, aħna u nuru rispett lejn ir-reliġjon ta’ l-oħrajn jew meta ngħaddulhom l-awguri tagħna fl-okkażjoni ta’ xi ċelebrazzjoni reliġjuża, qed infittxu sempliċement li naqsmu fil-ferħ tagħhom, mingħajr ma nagħmlu riferiment għall-kontenut tal-konvinzjonijiet reliġjużi tagħhom.

Dwar l-edukazzjoni taż-żgħażagħ Musulmani u Nsara, hemm bżonn niffurmaw liż-żgħażagħ tagħna biex jaħsbu u jitkellmu b’mod li jġib rispett lejn reliġjonijiet oħra u l-membri tagħhom, fejn jevitaw li jwaqqgħu għaż-żuffjett jew imaqdru l-konvinzjonijiet u l-prattiċi reliġjużi tagħhom.
Nafu lkoll li r-rispett reċiproku hu fundamentali f’kull relazzjoni umana, speċjalment bejn persuni li jistqarru twemmin reliġjuż.  Hu b’dan il-mod li tista’ tikber ħbiberija sinċiera u li tibqa’.
Meta lqajt għandi l-Korp Diplomatiku fi ħdan is-Santa Sede, fit-22 ta’ Marzu 2013, għidtilhom hekk: “Ma nistgħux ngħixu rabtiet awtentiċi ma’ Alla u ninjoraw lill-oħrajn.  Għalhekk hu importanti nintensifikaw id-djalogu bejn id-diversi reliġjonijiet; qabel xejn qed naħseb fl-Islam, u apprezzajt ħafna l-preżenza, waqt il-Quddiesa tal-bidu tal-ministeru tiegħi, ta’ tant awtoritajiet ċivili u reliġjużi tad-dinja Islamika”.  B’dawn il-kelmiet, għal darb’oħra ridt insostni mill-ġdid l-importanza kbira tad-djalogu u tal-koperazzjoni bejn dawk li jemmnu, b’mod partikulari bejn Insara u Musulmani, u l-ħtieġa li nsaħħuha.
B’dawn is-sentimenti, inġedded it-tama tiegħi li l-Insara u l-Musulmani kollha jistgħu jkunu veri promuturi tar-rispett u l-ħbiberija reċiproka, b’mod partikulari permezz ta’ l-edukazzjoni.
Fl-aħħar nett, minn qalbi nawguralkom u nwiegħdkom it-talb tiegħi biex il-ħajjiet tagħkom jistgħu jigglorifikaw lill-Aktar Għoli u jġibu ferħ f’dawk kollha li hemm madwarkom.
Il-festa t-tajba lilkom ilkoll!

Mill-Vatikan, 10 ta’ Lulju 2013

